
   Ăнлану

   Юхма Мишши | Сăвă

   Иртсе кайрĕ телей, иртсе кайрĕ мухтав,

Чап тени мана тек ыталамĕ.

Эсĕ çеç, эсĕ çеç...

Сана куншăн та тав:

Пурăнма йыхăрать куçусен ăш саламĕ.



Сан чуну ман чунпа, ăмăрткайăк пулса,

Тӳпене çăлтăр евĕр хăпарчĕ.

Эс мана юратни çĕнĕ ĕмĕт хушса,

Çĕнĕ юрă çĕршывшăн çуратрĕ.



Çут тĕнче питĕ тăлăх.

Эпир иккĕн çеç

Юрату та тăванлăх упратпăр.

Усалсем тĕнчене умлăн-хыçлăн килеç,

Юррăмпа вĕсене халь чаратпăр.



Анчах мĕнщĕн эпир пит сахалăн паян,

Эс те эпĕ кăна кĕрешетпĕр.

Ан кулян, иккĕн çеç те пулсан та, тăван,

Акă кур, усала çĕнтеретпĕр.



Элекпе хăратаймĕç пире усалсем.

Элеке çĕнтерет пирĕн юрă.

Ман юрра юрласа çитĕнеç паттăрсем,

Çĕнтерӳ вĕсенче пулĕ, курăн.



Тăшмансен элекне ĕненместпĕр эпир.

Юрату парнелет çĕн пуласлăх.

Тĕттĕм каç вăл иртет, килетех çутă ир,

Çĕне кун пулс çутă та аслă.



Эп шанатăп çакна, ĕненетĕп çакна.

Кĕтсе ил çĕн кунра ывăлна та мана.

  